ՀԻՄՆԱՎՈՐՈՒՄ

«Հայաստանի Հանրապետության քրեական օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի ընդունման անհրաժեշտության
«Հայաստանի Հանրապետության քրեական օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի ընդունման անհրաժեշտությունը պայմանավորված է մի շարք հանգամանքներով.
2011թ. մայիսի 23-ին Ազգային ժողովի կողմից ընդունվեց «Հայաստանի Հանրապետության քրեական օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագիծը:

Վերոհիշյալ օրենքի ուսումնասիրման արդյունքում պարզվեց, որ 175-րդ հոդվածի 4-րդ մասի 2-րդ կետում թվարկված հափշտակությունների ձևերը սպառիչ չեն, թվարկվածներից դուրս են մնացել այնպիսի հափշտակություններ, որոնք կատարվել են խարդախության միջոցով կամ համակարգչային տեխնիկայի օգտագործմամբ: Բացի այդ, օրենսդրական տեխնիկայի տեսանկյունից նպատակահարմար կլինի, որպեսզի 4-րդ մասի 2-րդ կետում սահմանվեն ոչ թե ներկայացված ենթակետերը, այլ հափշտակությունների բոլոր տեսակները շարադրվեն մեկ պարբերությունում  և բաժանվեն միմյանցից ստորակետներով:

Բացի այդ, քանի որ զգալի չափի սահմանման դեպքում երկակի մոտեցում է ցուցաբերվել՝ կապված հափշտակության տեսակից, ուստի առաջարկվում է նույն մոտեցումը ցուցաբերել նաև  մանր չափի դեպքում: 

Նախագծում առաջարկվել է փոփոխություն կատարել ՀՀ քր. օր-ի 215-րդ հոդվածի 1-ն մասի սանկցիայում: Բանն այն է, որ 2011թ. մայիսի 23-ին Ազգային ժողովի կողմից ընդունված «Հայաստանի Հանրապետության քրեական օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքով օրենսգրքի 215-րդ հոդվածի 1-ին մասի սանկցիայում որպես պատժատեսակ նախատեսվեց տուգանք՝ նվազագույն աշխատավարձի հազարապատիկից երեքհազարապատիկի չափով, սակայն դրանից հետո շարադրված ազատազրկումը տարանջատվեց վերոհիշյալ տուգանքից միայն ստորակետով, մինչդեռ անհրաժեշտ է, որպեսզի դրանք իրարից տարանջատվեին «կամ» շաղկապով, քանզի հակառակ դեպքում այդ երկու պատժատեսակները պետք է կիրառվեն միաժամանակ: Վերոհիշյալից ելնելով առաջարկվեց, որպեսզի 215-րդ հոդվածի 1-ին մասի սանկցիայում «նվազագույն աշխատավարձի հազարապատիկից երեքհազարապատիկի չափով,» բառերից հետո օրենքը  լրացվի «կամ»  բառով: 

